
ROLVERDAILEN:
Ger Oldste bruier
Hayo Middelste bruier
Lubbert Jongste bruier
Berthoa Heur zuster
Mientje Ook heur zuster
Gees Bakker Jonge wedevraauw
Dinoa buurvraauw “Nijsblad”

Betje Dochter van de slagter.

Veur vief vraauwen en drij kerels.



EERSTE BEDRIEF

De drij bruiers stoan te kieken bie n telefoon dij net installeerd is, wie
zain nog net de monteur zien taze inpakken en of goan (gewoon in
stofjaze) met rug noar de kiekers.

Ger: Nou, doar hest doe dien zin. Hest aaindelk telefoon en wat wilst
der nou met doun? Hest doe doar al ais over noa docht?

Hayo: Volgens Bertoa, kennen wie nou met onze baaide zusters
telefoneren as der wat biezunders is en wie kennen de dokter
optelefoneren.

Ger: Flaauwe kul, zeg ik die, as der wat biezunders is den ken ain van
ons der toch gewoon hen goan en zeggen wat of ter aan de hand is.
Nee den?

Lubbert: Doar het Ger wel geliek an en woarom zellen wie de dokter
ook optelefoneren, wie bennen toch nait zaik?

Hayo: Nou mout je mie de schuld nait geven, dat wie zo’'n ding hebben
en traauwens jullie wazzen der ook met bie dou Bertoa tegen ons
zee, dat wie aine mozzen hebben. Ik heb jullie dou nait heurd, dus
mout je nou ook gain aanmaarkens hebben.

Lubbert: Doar het Hayo wel geliek aan, woarom moaken wie ons der
ook drok over.

Ger: En wait ain van jullie aigenliek wel hou of asdat je zo'n ding
bedainen mouten? Ik wait t nait en ik bran mien vingers der ook nait
an. As je dat mor waiten.

Lubbert: Doar het Ger wel geliek an, ik wait ook nait hou dat mouit.

Hayo: Da’s toch haile gemakkelk, ie mouten gewoon eh... eh... eh..,
joa ik wait ook nait persies hou of dat mout. Je mouten der deurhen
proaten, dat wait ik wel.

Ger: Mor as zai an de aandere kant nou ais nait stoan te luusteren, wat
den?

Lubbert: Doar het Ger wel geliek an, as zai nait stoan te luusteren den
ken je net zo goud boeten stoan te roupen.

Hayo: Zeg ik toch, ik wait ook nait hou of zo’n ding waarkt. Messchain
mout je hom ook wel eerst opwinden. Of n batterijtje in doun.

Ger: Nou, den pakst hom toch gewoon op en proat der ais even deur
den ken Lubbert wel bie deur goan stoan.

Lubbert: Woarom mout ik bie de deur stoan den?

Ger: Om te luusteren noatuurlek, je kennen hier bennen toch niks
heuren, want stel, dat zai wel stoaan te luustern en zai roupen
weerom. (op dat moment gaait de telefoon. De jongens stoeven ale
kanten oet en stoan op ofstand te kieken)

Ger: Doar hest t gedonder al, straks ontploft e. Wat mout wie nou doun?

Lubbert: Doar het Ger wel geliek an. Wat mout wie nou doun?

Hayo: Nou mout wie hom oppakken, zee die man. Dou doet dat mor
even Ger, doe bist de oldste.

Ger: En doe denkst, dat ik haalf gozzeld ben? Pak doe hom zulf mor
op.

Lubbert: Doar het Ger wel geliek aan, pak hom zulf mor op. (Hayo lopt
noar de telefoon draait der ais wat om hen en pakt den t komplete
toustel veurzichies op. Telefoon blift noatuurlek mooi deur rinkelen,
hai zet hom weer neer, boegt zok nou over het toustel en ropt)

Hayo: Hallo, hallo. (tegen de aandern) Zai roupen toch aaltied hallo of
zokswat nait?

Ger: Ik wait het nait.

Lubbert: Ik wait t haildaal nait. (telefoongerinkel stopt) Mor hai is
gelokkeg weer stil.

Hayo: Mor kerel zee, dat ik hom op mos pakken, nou dat heb ik doan
en der gebeurde niks. Ken ik den toch ook nait helpen. Wat n
gesodemieter. Ik wol dat wie nooit gain zusters had haren.

Ger: Dat most nait zeggen, wel mout hier den de boudel schoon
holden? Wie sums?

Lubbert: Doar het Ger wel geliek an. mouten wie dat sums doun?

Hayo: geérgerd Ach hol doe die der toch boeten. Doe onneuzele.

Ger: beschermend Nou most nait aaltied over Lubbert hen zitten, dij
ken der toch ook niks an doun, dast doe zo’n maal ding kocht hest?

Lubbert: Doar het Ger...

Hayo: Hol op!! En moak mie de kop nait hellig. Ik mieter dat ding zo
weer tou deur weer oet.

Ger: Dat zol ja fraai wezen. Eerst n bulde geld oet geven veur dat ding
en den zo tot t hoes oet mieteren? Nou most t nait gekker moaken.
Kiek eerst mor ais in de gebruuksaanwiezen hou of zo’'n apperoat
waarkt.

Hayo: Woar is dat ding den?

Lubbert: Op de toavel bie de reken. (Hayo pakt de gebruuksaanwiezen
en leest haardop)

Hayo: Om te willen telefoneren neemt men de hoorn van de haak en
wacht op....

Lubbert: Der zit haildaal gain hoak aan dat geval en oren zai ik ook nait.

Hayo: Der staait oorn en gain oorn.

Ger: Loat mie ais kieken. (lopt der om tou en onnerzuikt t toustel
grondeg, zunder hom an te roaken) Hest geliek Lubbert, dat ding is
nait compleet. Most der vot even achteran goan Hayo.

Hayo: Ikke weer, ik ken aaid overaal achter an goan. Ken ain van jullie

dat nait doun?

Ger: Ikke nait.

Lubbert: Ikke... ook mor nait.

Hayo: Nou, ik lees ook eerst nog mor even deur... Hoorn van de haak
en wacht op de kiestoon...

Lubbert: Op welkse toon most doe wachten?

Hayo: Op de kiestoon.

Lubbert: (kikt noar zien vouten) Van de linkse of van de rechtse vout?

Hayo: ...en dan draait u het nummer waarmee u verbonden wilt
worden.

Lubbert: Mout ik mien tonen verbinden??? Woarom dat den?

Ger: Moderne fratsen, dat bennent. Allent lu oet stad bedenken
zokswat, mor wie hebben zokse apperoaten nait neudeg.

Hayo: Mor, dou Berthoa zee, dat wie zo’n ding mozzen hebben, dou
hest dien snoet dichthollen en nou hest der n grode bek over. Dat vin
k wel flaauw van die.

Lubbert: Doar het Hayo wel....

Ger: Hol doe die nou mor stil!!

Lubbert: (zit met zien vingers aan t toustel) Most kieken, dit gedailte wil
der of. (de hoorn dus, hai roekt der ais an en onnerzuikt hom goud.
En den bie t oor) Most ais heuren, der zit geluud in. n Soortement van
toetertje. (Hayo en Ger luusteren om de beurt)

Hayo: Doar he je dus niks an as je aalweg dat getoet der deur hen
heuren.

Ger: Ik zee t die toch, dat ding is nait in odder.

Lubbert: Hai is lebait, hai mout noar de dokter.

Ger: Joa, kenst hom nou mooi even optelefoneren.

Hayo: Wie waiten ja nait hou of dat mout?

Ger: Ik zee t die ja al, wat mout wie met zo’n ding? (Lubbert legt hoorn
weer op hoak en geliek gaait de telefoon weer over. Lubbert gooit t
toustel in schrik van zok of mor blift met hoorn in de hand stoan)

Lubbert: Hai mens, ik schrik mie sikkom dood, mor hai is van schrik
weer doodstil worden. Hé, ik heur die toetertje ook nait meer. (hai
lustert weer en smit den in paniek de hoorn van zok of, dus nait op
de hoak) Dat is Berthoa, ik heurde heur duudelk, zai zit doarin. (hai
wiest) Mor dat ken haile nait, doar past zai nooit in. Teuverderij, dat
is ‘t. Dat ding mout vot tou deur oet.

Hayo: Niks der van dat ding blift hier. Wie mouten wichter mor ais
vroagen hou of zo’n geval waarkt. (Lubbert luustert weer veurzichies
en kikt ook nog ais onner t toustel en proat den weerom)

Lubbert: Hé? Bist doe dat echt Berthoa of is dat goochelderij?... Hou
ken dat nou?...Nee, doe verneukst ons. Doe kenst toch nooit in zo'n

klaain kassie zitten?... Deur n droadje hen?... Koperdroad? Doar ken
toch allent mor stroom deur en gain mensen. Nee, ik leuf die nait...
Wat? Doe komst hierheer? Dat leuf ik dus al haildaal nait., doe deur
zo n droadje hen? Goa toch vot maal ibbel... (luustert nog even) Nah,
nou heur ik allent mor van toet, toet, toet, toet, most mor ais luusteren.
(geft telefoon an Hayo, dij pakt hom ook haile veurzichies an en
luusterd ook, mor het hom verkeerd tegen t oor)

Lubbert: Doe most hom aansom hollen snokkel. Hayo dut dat.

Hayo: Joa, doe hest geliek. Hai dut mor aalweg van toet, toet, nee
aigenliek meer van tuut, tuut, tuut, mor gain Berthoa, dat lugst doe.

Lubbert: Nee, eerliekse woar zai was t echt.

Ger: (vermant zok) Loat mie den ook mor ais luustern. (luustert nou
ook) En wat mout je nou met zo’n tuutding doun? Nou? Je kennen
der niks met, dat ding zegt allent mor van tuut, tuut, tuuteretuut en
doar mout je ook nog veur betoalen? Geld vermaalderij, dat is t. (legt
hoorn der weer op)

Hayo: Tou Lubbert, loop ais even noar aander kant weg en vroag ais
even of Berthoa hierheer komt.

Lubbert: Mor zai zee net, dat zai hierheer komt, den huif ik heur toch
nait te hoalen?

Ger: Ach, doe onneuzele. Schaait nou mor op en dou wat Hayo die
vragt, doe leufst toch zekers nait, dat zai deur zo’n droadje ken?

Lubbert: Goud. Ik goa al. (wil votgoan, mor op dat moment stevelt
Berthoa binnen)

Ger: Wat hest ons nou weer anproat? Wie hebben gain verlet om zo’n
tuteretuutding. Je kennen der niks met. Dik geldvergraimen, dat ist.

Berthoa: Woarom hebben jullie hom der zo even weer oplegd?

Hayo: He??? Hou waist doe dat, of hest deur t roam stoan loeren?

Berthoa: Nee, ik heb joe beld. Ik zag telefoonkerel vot goan en dou
docht ik, vot mor evenpies bellen.

Lubbert: Ik heb gain belle heurd.

Berthoa: Die telefoon het toch rinkeld? Dat hé je toch wel heurd?

Ger: Joa, dat is zo, mor zai wazzen met heur baaident te schieterg om
hom te pakken.

Hayo: Nou most heuren wel t zegd. Doe bist ja n dikke leugenpude.
Doe wast degene dij der nait an duurde komen.

Ger: Nou, ja het was Lubbert dij hom pakte.

Berthoa: Joa, dat heb ik wel heurd, mor woarom doun jullie toch zo
schieterg. 't Is toch n gewoon apperoat, of wait je nait hou je der met
an mouten?

Lubbert: Zai waiten der niks van Berthoa, t bennen dikke schieterds.
Most t ons mor ais even veurdoun.

Berthoa: Wait je wat? wie bellen Mientje even.

Hayo: Joa, dou dat mor even.

Berthoa: Nee, dat mouten jullie doun.

Hayo: Ik wait ja nait hou.

Berthoa: Nou kom mor hier, den dou ik joe dat veur. Hier Lubbert hoal
doe de hoorn mor ais efkes vast. (Lubbert krigt de hoorn en holt hom
veur t oor)

Lubbert: Joa, hai dut t weer, mor nou van tuuuuuuuuuuuuuuuut, hai holt
t laanger vol as ik.

Berthoa: Dat is de kiestoon.

Lubbert: Ooooh, wie dochten an hail aandere tonen. (Berthoa draait
nummer) Oh, nou is e vot. Joa en nou dut e tuut en nog ais tuut en
nog tuut en... (schrikt weer) Nou heur ik Mientje. (ropt haile haard)
Moi Mientje, kenst mie wel heuren?

Berthoa: Nou zo haard schraaiwen, doe male, den ken zai der niks van
verstoan. (Lubbert luustert)

Lubbert: Woar ik vandoan bel? Ik bel nait ik ben an t optelenoferen met
dizze apperoat hier hai wiest

Berthoa: Dat ken zai nait zain.

Lubbert: Mor zai ken mie toch ook heuren?

Berthoa: Kenst der allent mor deur proaten. Vroag Mientje mor ais even
of zai ook kovvie wil?

Ger: Ken je dat der den ook deur gaiten?

Berthoa: Nee, slérm, noatuurleks ken dat nait, mor zai ken toch ook
even langs komen veur n komke kovvie. Tou mor even Lubbert, vroag
heur dat mor even..

Hayo: Nee, loat mie nou ook mor even.

Ger: Niks der van ik ben de oldste en ik heb vot zegd, dat zo’'n ding der
komen mos. (gript de telefoon oet hannen van Lubbert. Luustert eerst
ais even en den) Moi Mientje, bist doe dat echt? Hou kent he? Komst
kovvie drinken? Joa, Berthoa moakt t vot. Goud tot straks. Woar loat
ik dat ding nou weer?

Berthoa: Gewoon op de hoak gooien, hierop (wiest t an. Ger perbaaiert
hom der op te gooien)

Ger: Ken hom der denk ik beter gewoon op leggen. (legt telefoon deel
en den tegen de aander jongens) Kiek, zo mout dat, met dat soort
dingen, doar mout je n klaain bedie technisch veur wezen.

Lubbert: Oh, bist doe zo technisch?

Ger: As der aine technisch is, den ben ik t wel.

Lubbert: Nou goa doe den de dokter ais optelefoneren.

Ger: Bist doe den zaik?

Lubbert: Nee, mor doe waist ja zo goud, hou of dat mout. Nou?

Ger: Zokse flaauwe kul dou ik nait an met, as je nait zaik bennen, den
ken je toch gain dokter roupen.

Hayo: Doe waist ook nait hou dat mout ja? Bist ja n dikke snakkert.

Ger: Oh, wait ik dat nait? Den zel ik joe dat ais even loaten zain. (pakt
de telefoon en draait of drokt) Ain, twij, drij, vaier, vief, zes.

Berthoa: Da’s nait goud male. Dat is de brandw...

Ger: Met wel? De brandweer??? Wat??? Doe most van dat ding
ofblieven!! Ik mout dokter van Haspeln hebben... Of hier brand is??
Nee, noatuurlek nait gek, wat mainst wel ik telefoneer veur de dokter
en den most doe der ofblieven... Wat zegst?? Tuterdetuut, tuut?
Dokter is noatuurlieks nait thoes en doarom het de brandweer t veur
hom aannomen.

Berthoa: Nee, doe klouwne, doe hest t verkeerde nummer draait. Doe
most eerst in t bouk kieken, wat nummer of hai het. (gaait of noar
keuken)

Lubbert: Zel ik de dokter den mor even hoalen?

Hayo: Woarveur dat den? Is toch gain aine zaik?

Lubbert: Nee, mor Ger mout neudeg noakeken worden doar boven,
da’s laank nait in odder.

Ger: Ik haar vanmorgen begrepen, dat ie met joen baaiden noar t dorp
wollen om wat bosschoppen te doun. Den ken je nou wel goan.

Hayo: Liekt mie ook wel goud tou. Kom Lubbert wie goan. (Soamen of)

Ger: Wat verbeeldt dij sndétneuze zok wel? Maint dat hai overaal
verstand van het. (Mientje komt binnen)

Mientje: Wat is dat hier ja n rebulie en wat ja n gebler deur telefoon.
Jongens kennen der nog nait met omgoan, da’s duudelk.

Ger: Nee, doar mout je n beetje technisch veur wezen, zoas ik. Ik haar
der hail gain muite met.

Mientje: Woar is Berthoa?

Ger: Ik denk in keuken veur de kovvie.

Mientje: Het ze t nog nait kloar? (Berthoa komt bennen met kovvie)

Berthoa: Joa ik heb veur die ook metnomen. Ik kon die in keuken
heuren kekelen. Plakkie kouk der bie?

Mientje: Geern. (zai drinken heur kovvie) Mor nou ais even haile wat
aans Ger. Wie mouten ais evenpies proaten, wie bennen nou mooi
met ons drijen.

Ger: Wie mouten proaten? Woarover dat den?

Berthoa: Over de baaide jongens en over heur toukomst en den
specioal over Hayo.

Ger: Woarom? Ales gaait toch goud hier?

Berthoa: Nee! Kiek, Mientje en ik, wie bennen der aigenlieks n beetje
zat van om hier aal mor de hoesholden te doun.

Ger: Begriep ik nait, t gaait ja goud en t bevaalt ons goud.

Mientje: Mor wie hebben ons aigen hoeshollentje ook nog. En wie
vinden aigenlieks, dat Hayo mor ais achter n vraauw an mout.

Ger: Hayo??? En Lubbert den?

Mientje: Lubbert is nog veuls te jonk doarveur. Dij is ja nog mor (....)
joar. Nee, dij is ja nog zo gruin, amper dreug achter d’oren.

Ger: En wat het dat den met joen hoeshollens te moaken?

Berthoa: Wel, as hai n vraauw het, den ken dij de hoeshollen ja doun.
Jullie hebben hier roemte genog, dus kennen zai hier gerust blieven
wonen.

Ger: ‘k Wait nait. Ik ben baang, dat dat n bulde haikeroazie met zok
metbrengt en hest doe Hayo al vroagt, wat hai der van vind?

Berthoa: Nee, noatuurlek nait. As je dat tegen hom zeggen gooit hai vot
de kont in de krib.

Mientje: Wie mouten dat gewoon n beetje spiegologies aan pakken.

Ger: Ja, ja. Wel heb je veur hom op t 00g?

Mientje: Wie dochten an Gees van de Kromme HGorn.

Ger: Gees en Hayo?? Dat akkerdaaiert nait, dij maggen n kanner hail
nait lieden.

Mientje: Loat ons der nou mor met geworden. Wie waiten hail goud wat
wie doun.

Ger: Dij t dut mout t waiten. Ik ken mie doar ook nait drok om moaken.

Berthoa: Persies en doarom hebben wie t wicht ook nuigt om ais kennis
met Hayo te maoken.

Ger: Mor zai kennen mekoar ja wel.

Berthoa: Nee, ik bedoul om ales n beetje op gang te helpen, begripst
wel?

Ger: Nee.

Berthoa: Nou ja, zelst ook wel zain. (Dinoa de buurvraauw komt binnen)
Most doe der ook al weer bie wezen? Doe zelst dien neuze der ook
nait in steken.

Dinoa: Ik mien neuze aarmswoar in steken? Ik kiek wel oet. ik bemui
mie naargens met. Traauwens hebben jullie t al heurt van Gees
Bakker van de Kromme HO6rn?

Mientje: Gees Bakker? Wat is doar den met?

Dinoa: Zai mout tot heur hoes oet.

Mientje: Woarom dat den? Het zai heur hure nait betoald?

Dinoa: Ik heb heurd, dat zai dik in de schulden mout zitten.

Mientje: t Is toch nait woar?

Dinoa: Zeker waiten. Ik heb t van mensen, dij t waiten kennen.

Mientje: Wat ja n schaande veur t wicht. Zai was net twij joar traauwd,
dou heur man overlee bie dat ongeluk en nou zit zai in de schulden?
Schaande veur heur.

Dinoa: Dat zegst doe nou wel, mor zai het wel zulf de schulden moakt
en dat het nait neudeg.

Berthoa: Doar kon zai toch niks an doun. Zai het zoveul mouten
betoalen an aalderhande dingen, zoas begraftenis en ales wat
doarbie komt. Dus den ken ik mie best indenken, dat zai nait ales in
ainen betoalen ken.

Mientje: En boetendes, hou laank is t nou nog leden? Vief en n haalf
joar? Zai mos nou ales allent ofbetoalen. Nog n gelok dat zai gain
kinder het.

Berthoa: Nou ik leuf der niks van, want t is n oppazende vraauw.

Dinoa: Nou ja, ik heb t ook allent mor van heuren zeggen.

Ger: Nou, heb jullie nou genog kekeld over n aander? Wie haren t over
haile wat aans.

Dinoa: Oh ja???? Woat haren ie t den over?

Ger: Wie haren t over mien bruiers, dij.....

Berthoa: tegen Dinoa Dat gaait die niks an. Wie redden ons doar zulms
wel met.

Mientje: Persies, zo is t net.

Ger: Wat moakt dat nou oet, of zai t wait?

Berthoa: Dat gaait héur al haildaal niks an. (goat stoan en brengt
kovvieboudel noar achtern, Mientje helpt heur)

Dinoa: (haile laif tegen Ger) Nou vertel mie ais Ger, wat is der nou zo
belangriek, dat ik t nait waiten mag? Doe waist toch wel, dat ik mien
mond haile best dicht hollen ken? (Schoeft ais wat dichter noar Ger.)
Tou jong vertel mie dat nou ais. Waist wel dat ik die aigenlieks haile
geern mag lieden? Doe bist zo’n staarke persoonliekhaid, doe waist
aaid persies wat ofst doe wilst. n Echte kerel, n man van stavast. (Ger
groalt der van.) Tou mien laive jong, vertel ais.

Ger: Nou, t zit zo, ons Hayo mout aignlieks ais aan de vrouw en nou
haren wie docht an Gees van de Kromme Ho6rn.

Dinoa: Mor dat is n haile goie keus mien jong en wat dou je met
Lubbert?

Ger: Dij is nog veuls te jong veur zokswat.

Dinoa: En doe den Ger? Hou ist met die den? (schoeft nog mor ais wat
dichterbie)

Ger: Ikke??? Ach wicht, doar ben ik toch veuls te old veur.

Dinoa: Wat?? Zo n fikse kerel ast doe bist. Man, vraauwlu stoan veur
die in de riege.

Ger: Zolst mainen? Veur mie in de riege? Ken k ja nait leuven.

Dinoa: Nou ik zag t met die ook wel zitten (dichterbie slagt hom aarms
om de nek) Tou Ger, dou mie ais n kuske. (zai bakt hom der aine
veur en op dat moment komt Mientje weer binnen)

Mientje: Wat kriegen wie nou? Wat het dat te beduden? Dinoa en Ger
stoeven oet nkanner.

Ger: Oh....eh niks heur. Ikke ..eh, wie wazzen bezeg om eh...

Mientje: Je wazzen aan t vrijen!!

Als u het hele stuk wilt lezen dan kunt u via
www.toneeluitgeverijvink.nl de tekst bestellen en
toevoegen aan uw zichtzending.

Voor advies of vragen helpen wij u graag.

(@ info@toneeluitgeverijvink.nl

KJ 072 5112407

